
 
 

 
 
 

 
 

EUSKARAREN ERABILERA SUSTATZEKO DIRULAGUNTZEN OINARRI 
ESPEZIFIKOEN ORDENANTZA 

 
 

ZIOEN AZALPENA 
 
Zuzenbidezko estatu sozial eta demokratiko modernoan ukaezina da dirulaguntzek 
duten garrantzia, eta beldurrik gabe esan daiteke edozein administrazioren politika 
sozial eta ekonomikoan erabakigarria den tresna baten aurrean gaudela.  
 
Toki-araubidearen oinarriak arautzen dituen apirilaren 2ko 7/1985 Legearen 25. 
artikuluak ematen dizkion lankidetza-eskumenak dituen lurralde-administrazio gisa, 
Zarauzko Udalean garrantzi handia du dirulaguntzei buruzko jarduerak.  
 
Dirulaguntzen azaroaren 17ko 38/2023 Lege Orokorrak 17.2. artikuluan esaten du toki-
korporazioen dirulaguntzen oinarri arautzaileak aurrekontua gauzatzeko arauen 
esparruan onartu beharko direla, dirulaguntzen ordenantza orokor baten bidez edo 
dirulaguntzen modalitate desberdinetarako berariazko ordenantza baten bidez. 
 
Administrazioaren ikuspegitik, dirulaguntzak interes orokorreko jokabide zehatz 
batzuk sustatzeko teknika bat dira, eta, baita, Administrazio Publikoaren eta 
partikularren arteko lankidetza-prozedura bat, interes publikoko jarduerak kudeatzeko.  
 
Helburua da efikazia eta efizientzia handiagoa lortzeko arau egokiak ezartzea eta, aldi 
berean, laguntza ekonomiko mota honi izaera publikoak ematen dizkion kontrola eta 
gardentasuna indartzea. 
 
Bestalde, komenigarria eta beharrezkoa da bere tramitazioan eta justifikazioan irizpide 
homogeneo batzuk ezartzea, eta, aldi berean, udal departamentuei eta Kontu-
hartzailetzari erraztasunak ematea dirulaguntzaren xedea betetzen den frogatzeko 
egiten dituzten egiaztatze-lanetan.  
 
Udalak onartuta dauka alor hori arautzeko ordenantza orokorra: ZARAUZKO UDALEKO 

DIRULAGUNTZEN ORDENANTZA OROKOR ARAUTZAILEA. 
 
Arautegi orokor hori, hala ere, moldatu egin behar da departamentu bakoitzaren 
helburuetara, bultzatu nahi dituen ekintza zehatzetara, eta horretarako onartzen dira 
oinarri espezifiko hauek. Horien helburua da norbanakoek eta elkarteek sustatzen 
dituzten interes orokorreko jarduerak bultzatzea. 
 



 
Ordenantza honek bere helburuak betetzeko behar-beharrezkoa den erregulazioa 
besterik ez du, eta oinarri espezifiko hauek ordenantza gisa tramitatuz beste urrats bat 
eman da segurtasun juridikoan, prozedura gardenagoa eta parte-hartzaileagoa delako 
eta arautegi honen iraunkortasuna bermatu nahi delako.  
 
 
Ordenantza hau honako xedapen hauek osatzen dute: 

 
 
 

EUSKARAREN ERABILERA SUSTATZEKO DIRULAGUNTZEN OINARRI 
ESPEZIFIKOEN ORDENANTZA 
 
1. Helburua 
2. Eskaerak 
3. Onuradunak 
4. Prozedura 
5. Dirulaguntza emateko irizpide objektiboak 
6. Kontzeptuak eta gehienezko zenbatekoak 
7. Onuradunen betebeharrak 
8. Zuzkidura eta aurrekontuko partida 
9. Ebazpena: organo eskudunak eta jakinarazpen-epea 
10. Dirulaguntzaren erabileraren justifikazioa 
11. Dirulaguntzen abonua eta aurrerakinak 
12. Publizitatea 
13. Araudia 

 
 
1. HELBURUA 
 
Ordenantza honen helburua da, euskararen erabilera sustatzera bideratuta dauden 
jarduerak egiteko, pertsona fisikoei eta irabazi-asmorik gabeko erakundeei edo elkarteei 
norgehiagoka araubidez emango zaizkien dirulaguntzen prozedura arautzea. 
 
Jarduerak beren proiekzio eta interesagatik bat etorriko dira Zarauzko Udalaren Euskara 
Departamentuaren honako programen helburuekin: 
 
 

a) Motibazioa sustatzeko antolatutako jarduerak eta programak 
 

Euskararen aldeko motibazioa helburu duten jarduerak eta programak. 
 

b) Euskararen ezagutza sustatzeko antolatutako jarduerak 
 

Euskara gai nagusi gisa dutenak: horien artean sartuko dira euskararen egoera 
ezagutarazten duten jarduerak; euskara berreskuratzeko hitzaldiak, ikastaroak, 
plangintzari buruzko ekintzak, etab. 

 
c) Euskararen erabilera sustatzea helburu duten jarduerak eta programak 

 
Hauek bereiziko dira: 



 
 Euskararen erabilera-kopuruan eragiten dutenak: jarduera bera euskaraz 

izatea, jarduerek euskara mintzatua eta idatzia sustatzea... 
 Euskararen kalitatea bultzatzen dutenak: maila jasoko euskara, hizkuntza 

teknikoa, etab. sustatzeko. 
 

d) Zarautzekin eta Euskararekin lotutakoak  
 

Zarautzekin eta euskararekin lotutako egitasmoak, ikastaroak, hitzaldiak, 
argitalpenak… 

 
Dirulaguntzen kontzesiotik kanpo utziko dira euskara- edo gizarte-arloko eskatzaileek 
zuzenean egiten ez dituzten programak eta jarduerak. 
 
 
Dirulaguntza jaso dezaketen jarduerak: 
 

a) Euskarazko argitalpenak 
 

Irizpideak: 
 Osorik euskaraz argitaratzea. 
 Besteak beste, Zarautz izatea bere hedapen-esparrua. 
 Irabazi-asmorik ez izatea. 
 Udalaren beste dirulaguntza bat ez jasotzea. 

 
b) Elkarteek antolatutako orotariko jarduerak 

 
Irizpideak: 
 Euskararen erabileraren normalizazioan eragiten duten elkarteak izatea. 
 Urteko jarduerak eta programak euskaraz egitea. Gaztelaniaz egitekotan, haien 

helburua euskararen erabilera sustatzea izatea. 
 Jarduera Zarautzen ere egitea. 
 Irabazi-asmorik ez izatea. 
 Udalaren beste dirulaguntza bat ez jasotzea. 

 
c) Urteko proiektuak 
 
Irizpideak: 
 Elkarteek urte osoko jarraitutasunarekin antolatutako jarduera egonkorrak. 
 Hizkuntza-normalizazioko proiektuak, euskararen ezagutza, erabilera eta 

hedapena bultzatzen dituztenak, esparru guztietan —eta bereziki, jarduera 
sozioekonomiko, sozial eta kulturalen sektoreko elkarteetan. 

 Herritar guztien parte-hartzera irekita dauden jarduerak izatea. 
 Osorik euskaraz izatea. 
 Udalaren beste dirulaguntza bat ez jasotzea. 
 

d) Ezohiko proiektuak eta jarduerak 
 
Irizpideak: 

 Elkarteek antolatutako ezohiko proiektuak eta jarduerak. 



 
 Hizkuntza-normalizazioko proiektuak, euskararen ezagutza, erabilera eta 

hedapena bultzatzen dituztenak, esparru guztietan —eta bereziki, jarduera 
sozioekonomiko, sozial eta kulturalen sektoreko elkarteetan. 

 Herritar guztien parte-hartzera irekita dauden jarduerak izatea. 
 Osorik euskaraz izatea. 
 Udalaren beste dirulaguntza bat ez jasotzea. 

2. ESKAERAK 
 
Dagozkion inprimakiak osorik eta ongi beteta aurkeztu beharko dira deialdian jarritako 
epean: 
 
Eskaerak Zarauzko Udalaren zerbitzu telematikoen bitartez egingo dira.  
 
Eskaera aurkezteak esan nahi du deialdian jasotako baldintza guztiak onartzen direla. 
 
Eskaera formalizatzeko, dagokion inprimakia beteko da, eta, bertan, jarduera edo 
proiektuaren nondik norakoak zehaztu. 
 
Eskabidearekin batera, ordenantza honen amaieran adierazten den dokumentazioa 
aurkeztu beharko da. 

3. ONURADUNAK 
 
Dirulaguntzen onuradun izateko baldintzak: 
 
Dirulaguntza emateko arrazoi izan zen jarduera egin behar duen pertsona edo entitatea 
izango da dirulaguntzaren onuraduna, edo dirulaguntza ematea legitimatzen duen 
egoeran dagoena. 
 
Egoitza edo ordezkaritza iraunkorra Zarautzen duten pertsonek edo elkarteek eskuratu 
ahal izango dituzte dirulaguntzak. Salbuespen gisa, udalerriarentzat interesgarriak 
diren jarduera sozialek ere laguntza jaso ahal izango dute, nahiz eta elkarte edo 
erakunde eskatzaileak Zarautzen ordezkaritza ofizialik ez izan. 
 
Elkarteek eta fundazioek, dirulaguntzen onuradun izan ahal izateko, dagokien 
erregistro ofizialean inskribatuta egon beharko dute. 
 
Dirulaguntzen onuradun izateko debekua: 
 
Indarrean dagoen araudiaren arabera eskubide hori mugatuta edo ezabatuta duten 
pertsonek edo entitateek ezin izango dituzte dirulaguntza hauek jaso. Era berean, ezin 
izango dute dirulaguntzarik jaso ebazpen irmo baten bidez eskubidea galtzeko zigorra 
jaso dutenek, ebazpenean zehaztutako epean, edo Dirulaguntzei buruzko 38/2003 Lege 
Orokorraren 13. artikuluan adierazitako beste edozein kasutan daudenek. 
 
Era berean, emakumeen eta gizonen arteko berdintasuna sustatzeko udal araudiaren 
arabera, inguruabar hauetako batean dauden entitateak ezingo dira izan dirulaguntzen 
onuradun: 
 



 
− Uztailaren 28ko 26/2015 Lege Organikoak jarritakoaren arabera, sexu-

delituengatik zigor administratiboak, laboralak edo penalak jaso dituzten 
pertsona fisiko nahiz juridikoak.  
 

­ Emakume eta Gizonen Benetako Berdintasunari buruzko martxoaren 22ko 
3/2007 Lege Organikoan eta 1/2023 Legegintzako Dekretuan,  martxoaren 
16koa, emakumeen eta gizonen berdintasunerako eta emakumeen aurkako 
indarkeria matxistarik gabe bizitzeko Legearen testu bategina onartzen duena, 
jarritako betekizunak betetzen ez dituzten pertsona fisiko nahiz juridikoak. 
 

− Emakume eta gizonen arteko berdintasunaren printzipioaren aurkako 
helburuak, sarbide-sistemak, funtzionamendua, ibilbidea, jarduera, antolaketa 
edo estatutuak dituzten, eta sexuaren, ideologiaren, jaioterriaren, 
nazionalitatearen edo sexu-joeraren ziozko diskriminazioa egiten duten pertsona 
fisiko nahiz juridikoak (Emakumeen eta Gizonen Berdintasunerako Zarauzko 
Udal Ordenantzaren 40 artikulua).  

 
− Berdintasunerako eta sexuagatik diskriminatuta ez izateko eskubidea 

urratzeagatik zigor administratibo, laboral edo penalak jaso dituzten pertsona 
fisiko nahiz juridikoak (Emakumeen eta Gizonen Berdintasunerako Zarauzko 
Udal Ordenantzaren 40 artikulua).  

 
Irakaskuntza-zentroak deialdi honetatik kanpo geratuko dira. 
 
Eduki iraingarriak edo pertsonen eskubideen aurkakoak dituzten jarduerak edo 
programak ez dira onartuko. 

4. PROZEDURA 
 
Dirulaguntzak emateko prozedura Zarauzko Udaleko Ordenantza Orokorrean 
ezarritakoa izango da. 

5. DIRULAGUNTZAK EMATEKO IRIZPIDE OBJEKTIBOAK 
 
Irizpide eta balorazio-muga hauek kontuan izanda onartuko diren proiektuak 
hautatuko dira (gehienez 100 puntu). Gutxienez 50 puntu lortzen ez dituzten proiektuek 
ez dute dirulaguntzarik jasoko. 
 

a) Elkartearen ibilbidea, jarraitutasuna eta egonkortasuna: puntu 1 /urteko; 
gehienez  20 puntu. 
 

b) Burutu beharreko programa edo jardueraren kalitatea eta interesa, euskararen 
normalizazioaren ikuspegitik: gehienez 30 puntu. 
 

c) Bideragarritasun ekonomikoa eta finantza-baliabideak: gehienez 10 puntu 
 

d) Aurkeztutako programaren gizarte-eragina, jarduerak irekiak eta herritar guztiei 
zuzenduak izatea, parte-hartzaile kopurua: gehienez 10 puntu. 
 



 
e) Beste elkarte, herritar eta gizarte-eragile batzuen inplikazio-maila, eta ekimen 

berritzailea izatea: gehienez 10 puntu. 
 

f) Elkartea Zarauzkoa izatea: gehienez 10 puntu. 
 

g) Diruz lagundutako elkarteen ardura-postuetan eta erabakitze-organoetan 
emakumeen parte-hartzea gutxienez % 40koa izatea: 5 puntu; betetzen ez bada 0 
puntu. 
 

h) Dirulaguntza jasotzen duten elkarteen osaeran emakumeen parte-hartzea 
gutxienez % 40koa izatea: 5 puntu; betetzen ez bada 0 puntu. 
 

Eskatzailea pertsona fisikoa bada proiektuari dagozkion atalak baloratuko dira. 
 

Deialdian kontsignatutako kreditua nahikoa bada jarritako baldintza guztiak 
betetzen dituzten eskaerei erantzuteko, ez da beharrezkoa izango norgehiagoka 
prozeduraren hurrenkera jartzea. 

6. KONTZEPTUAK ETA GEHIENEZKO ZENBATEKOAK 
 
Deialdi bakoitzean eskaini ahal izango diren gehienezko kontzeptuak eta zenbatekoak 
ondoren zehaztutakoak dira: 
 

a) Motibazioa sustatzeko antolatutako jarduerak eta programak. 
 

Proposatutako dirulaguntzaren zenbatekoak ez du gaindituko programaren 
aurrekontuaren % 75. 

 
b) Euskararen ezagutza sustatzeko antolatutako jarduerak. 

 
Proposatutako dirulaguntzaren zenbatekoak ez du gaindituko programaren 
aurrekontuaren % 75. 

 
c) Euskararen erabilera sustatzea helburu duten jarduerak eta programak. 

 
Proposatutako dirulaguntzaren zenbatekoak ez du gaindituko programaren 
aurrekontuaren % 75. 

 
d) Zarautzekin eta Euskararekin lotuta antolatutako ezohiko proiektuak eta 

jarduerak (argitalpenak etab.). 
 

Proposatutako dirulaguntzaren zenbatekoak ez du gaindituko programaren 
aurrekontuaren % 75. 

 
Dirulaguntzen emakida gehienez dagokion partidaren aurrekontuko diru-
izendapenaren mugaraino egingo da. 
 
Salbuespen gisa, banku-bermeko gastuak diruz lagundu ahal izango dira, baldin eta 
diruz lagundutako jarduera modu egokian prestatzeko edo burutzeko ezinbestekoak 
badira, eta horien onarpena Balioespen Batzordearen iritzira utziko da. 



 
7. ONURADUNEN BETEBEHARRAK 
 
1.- Diruz lagundu den jarduera gauzatzea. 

 
2.- Zerga betebeharrak, Gizarte Segurantzakoak eta Zarauzko Udalekoak egunean 
dituztela egiaztatzea.  

 
3.- Hizkuntzari buruzko baldintzak: 

 
Diruz lagunduko diren jardueren helburu nagusiak euskararen aldeko motibazioa, 
ezagutza eta erabilera sustatzea direnez, euskara erabiliko da jardueraren arlo 
guztietan, bai hedapenean bai jarduera bera egiterakoan. Xede-taldearen 
berezitasunak edo landu beharreko gaiak hala eskatzen duenean, jarduera bi 
hizkuntzetan egin ahal izango da, beti ere euskara lehenetsita.  

 
4.- Pertsona edo entitate onuradunak indarrean dagoen araudi aplikagarri guztia 
errespetatu beharko du; eta bereziki 1/2023 Legegintzako Dekretua,  martxoaren 16koa, 
emakumeen eta gizonen berdintasunerako eta emakumeen aurkako indarkeria 
matxistarik gabe bizitzeko Legearen testu bategina onartzen duena. 
 
Gizonen eta emakumeen arteko berdintasuna sustatzeko udal araudiaren arabera 
ondorengo baldintzak bete beharko ditu.  
 

− Kontuan izatea gizonen eta emakumeen egoerak, baldintzak eta beharrak 
desberdinak direla, eta horren arabera, diruz laguntzeko programa edo 
jardueran genero ikuspegia txertatu beharko du. 

 
− Dokumentazio, publizitate, irudi edo material guztietan sexismorik gabeko 

komunikazioa inklusiboa erabiliko du. Emakumeak diskriminatzen dituen 
edozein irudi edo estereotipo sexista saihestuko du; eta berdintasun-balioak, 
emakume eta gizonen presentzia orekatua, dibertsitatea, erantzunkidetasuna, 
rol-aniztasuna eta genero-identitate anitzak erakusten dituzten irudiak 
sustatuko ditu.  

 
− Dirulaguntza justifikatzeko memorian sexuaren araberako datuak eman beharko 

ditu (kopuru absolutuetan edo portzentajeetan).  
 

− Bermatuko du antolatutako jarduera, ekitaldi edo ikuskizunak eduki sexistarik 
gabekoak izango direla, eta ezingo dutela diskriminatu sexu, ideologia, jatorri 
etniko, nazionalitate edo sexu-orientazioko arrazoiengatik.   
 

5.- 1/2016 LEGEA, apirilaren 7koa, Adikzioen eta Droga Mendekotasunen gaineko 
Arreta Integralari buruzkoaren arabera honako betebehar hauek zehazten dira 
tabakoaren eta edari alkoholdunen salmenta eta kontsumoari buruz: 

 
a) Antolatutako jardueretan edari alkoholdunen publizitaterik ez egitea, eta 18 

urtetik beherakoei edari alkoholdunik eta tabakorik ez saltzea edo hornitzea. 
 
6.- Ingurumenari buruzko Udal Araudiaren araberako betebeharrak: 
 

a) Jardueretan sortutako hondakinak sailkatzea eta dagokion moduan kudeatzea. 



 
 

b) Birziklatutako materialez egindako papera, kartoia… erabiltzea, bi aldetatik 
inprimatzea, etab. 

8. ZUZKIDURA ETA AURREKONTU-PARTIDA 
 
Dirulaguntzen zuzkidura eta aurrekontu-partidak Euskara Departamentuaren urteko 
deialdietan jarriko dira. 

9. EBAZPENA 
 
Ebazpena egiteko Zarauzko Udaleko Ordenantza Orokorrean jarritakoa jarraituko da. 
 
Organo eskudunak 
 
 Antolamendua eta instrukzioa (Instrukzio-organoa): Euskara Departamentuko 

arduraduna. 
 
 Azterketa eta balioespena (Balioespen Batzordea): Kide anitzeko organo bat, 

dirulaguntza ematen duen departamentuari dagokion informazio-batzordeko 
kideek osatutakoa. 

 
 Ebazpena (Organo eskuduna): Alkatetzari edo Tokiko Gobernu Batzarrari egokituko 

zaio, Udalaren administrazio-antolamenduan une bakoitzean indarrean diren 
eskumenekin eta aldi bateko eskuordetzeekin bat etorriz. 

 
Jakinarazpen-epea 
 
Dirulaguntzen ebazpena jakinarazteko epea Zarauzko Udaleko Ordenantza Orokorrean 
jarritakoa izango da. 

10. DIRULAGUNTZAREN ERABILERAREN JUSTIFIKAZIOA 
 
Dirulaguntzaren erabilera Zarauzko Udaleko Ordenantza Orokorrean jarritakoaren 
arabera justifikatuko da, eta Euskara Departamentuaren urteko deialdian jarritako 
epean aurkeztu beharko da. 
 
Udaleko Ordenantza Orokorraren 22.1.d) artikuluan jartzen duen bezala, onuradunak 
jarduera edo programa espezifiko bati dagozkion gastu guztien kontuak aurkeztu 
beharko ditu (baldin eta jarduera edo programa zehatz bat egiteko eman bada 
dirulaguntza). Beraz, diruz lagundutako proiektuaren, jardueraren edo programaren % 
100 justifikatu behar du. Justifikatutako gastuak aurrekontuan sartutakoak baino 
txikiagoak badira, portzentaje berean murriztuko da dirulaguntza. 
 
Dirulaguntzaren erabilera hurrengo urteko urtarrilaren 31 baino lehen justifikatuko da. 
Eta dirulaguntzaren erabilera justifikatzeko ondorengoak aurkeztuko dira:  
 
1. Dirulaguntzaren emakidan jarritako baldintzak bete direla justifikatzeko jarduera-

memoria bat; hor adieraziko dira burututako jarduerak eta lortutako emaitzak. 
Memoria horrek gutxienez ondorengo atalak izango ditu: 



 
 

JARDUERA, PROGRAMA EDO PROIEKTUAREN IZENA 
 

Egindako jardueraren deskribapena: 
 

a) Egindako jarduerak adieraziko dira: datak, jarduerak, tokiak... 
 

• Diruz lagundutako jardueren deskripzio zehatza eta edukia. 
• Lortutako helburuak  
• Genero-ikuspegia txertatzeko hartutako neurrien deskripzio zehatza. 
• Partaideen kopurua sexuaren arabera (kopuru absolutuetan edota 

portzentajetan)  
• Emaitzen ebaluazioa  
• Beste alderdi batzuk 

 
Dirulaguntzaren balorazio-irizpideak bete direla justifikatzeko jarduera-
memoria aurkeztuko da. 
 

b) Euskararen erabilera errealari buruzko inprimakia beteko da, eta, hala 
badagokio, adierazi zein neurri hartu diren Euskararen Erabilera 
Normalizatzeko Udal Araudiari dagokionez ordenantza honetan derrigorrez 
jarritakoak osatzeko. 
 

c) Deialdi horren barruan diruz lagundutako jardueren azalpen-memoria, 
lortutako emaitzen balorazioarekin. Memoriak genero-ikuspegia txertatzeko 
hartutako neurrien deskribapen zehatza jaso beharko du eta diruz lagundutako 
proiektuaren parte-hartzaileen edo onuradunen kopurua sexuaren arabera 
(kopuru absolutuetan edo portzentaietan). 

 
 

d) Adieraziko da, hala badagokio, zein neurri hartu diren Ingurumenari buruzko 
Udal Araudiari dagokionez ordenantza honetan derrigorrez jarritakoak 
osatzeko. 
 

e) Adieraziko da, hala badagokio, zein neurri hartu diren Adikzioen eta Droga 
Mendekotasunen gaineko arreta integralari buruzko apirilaren 7ko 1/2016 
Legeari dagokionez ordenantza honetan derrigorrez jarritakoak osatzeko. 
 

f) Diruz lagundutako jarduera egiteko erabilitako material grafikoa eta idatziak: 
programak, kartelak, iragarkiak, publizitatea… 

 
2. Memoria ekonomiko bat, egindako jardueren kostua justifikatzeko; hauek osatuko 

dute: 
 
a) Jardueraren gastuen eta inbertsioen ordainketaren erantzukizunpeko 

adierazpen bat, honakoak adierazita: pertsona edo elkarte hartzekodunaren eta 
dokumentuaren identifikazioa, zenbatekoa, jaulkipen-data, eta, hala badagokio, 
ordainketa-data. Dirulaguntza aurrekontu baten arabera ematen bada, 
gertatutako desbiderapenak ere adieraziko dira dagokion inprimakia beteta.  
 



 
b) Aurreko paragrafoan aipatutako zerrendan sartutako gastuen frogagiriak, edo 

pareko froga-balioa edo administrazio-eraginkortasuna duten dokumentuak. 
 

c) Diruz lagundutako jarduera finantzatu duten diru-sarrera edo dirulaguntza 
guztien erantzukizunpeko adierazpena, elkartearen diruzainak sinatutakoa, 
horien zenbatekoa eta jatorria adierazita dagokion inprimakia beteta.  

 
Hala badagokio, aplikatu gabeko geldikinen kasuan, diru-itzuleraren eta horietatik 
sortutako interesen ordainketa-gutuna. 
 
Gastuen frogagiriak dituen justifikazio-kontua erabiliz gero, aldez aurretik ezarri 
ahalko da justifikaziorik behar izango ez duen goren muga (portzentajea). Goren 
muga edota kopuru zehatza, bere kasuan, Euskara Departamentuaren urteko 
deialdian jarriko da.  
 
Orobat, joan-etorrien, mantenuaren eta abarren gastuak modulu bidez justifikatu 
beharko dira. Modulu horien zenbatekoak Euskara Departamentuaren urteko 
deialdian onartuko dira. 

11. DIRULAGUNTZEN ABONUA ETA AURRERAKINAK  
 
Dirulaguntzen abonua Zarauzko Udaleko Ordenantza Orokorrean jarritakoaren arabera 
egingo da. 
 
Deialdi honen bidez diruz lagunduko diren ekintzen berezitasunei erreparatuta, 
zenbatekoaren % 70 dirulaguntza ebazten denean ordaindu ahal izango da, eta 
gainontzeko % 30a diruz lagundutako jarduera amaitu eta hori behar bezala justifikatu 
ostean. 

12. PUBLIZITATEA 
 
Dirulaguntzen onuradunak euskaraz egin beharko du diruz lagundutako edozein 
programa, jarduera, inbertsio edo jardunen izaera publikoari buruzko publizitatea. 
 
Publizitate horretan Zarauzko Udaleko Euskara Departamentuaren erakunde-irudia 
txertatu beharko da derrigorrez, eta baita finantzaketa publikoari buruzko hitzak ere 
txartel, plaka oroigarri, material inprimatu, euskarri elektroniko edo ikus-entzunezko, 
edo komunikabideetan egindako aipamenetan. 

Gizonen eta emakumeen arteko berdintasuna sustatzeko udal araudiaren arabera 
dokumentazio, publizitate, irudi edo material guztietan sexismorik gabeko 
komunikazioa inklusiboa erabiliko du.  

Onuradunek, gainera, jasotako dirulaguntzen eta laguntzen berri eman beharko dute, 
zenbatekoa eta helburua edo xedea adierazita, gardentasunari, informazio publikoa 
eskuratzeko bideari eta gobernu onari buruzko abenduaren 9ko 19/2013 Legean 
jarritako moduan eta baldintzetan, honako kasu hauetan: 
 

o Elkarte pribatuek urtebeteko epean 100.000 eurotik gorako laguntza edo 
dirulaguntza publikoak jasotzen dituztenean, edo urteko diru-sarrera guztien 



 
% 40 gutxienez laguntza edo dirulaguntza publikokoak direnean, baldin eta 
gutxienez 5.000 eurora iristen badira. 

 
o Interes sozial edo euskarako helburuak besterik ez dituzten irabazi-asmorik 

gabeko elkarteak badira, eta 50.000 eurotik beherako aurrekontua badute, 
jasotako laguntza edo dirulaguntza publiko gehienen jatorri den 
administrazio publikoak haien esku jarritako bitarteko elektronikoak erabili 
ahal izango dira lege honetatik eratorritako betebeharrak betetzeko. 

13. ARAUDIA 
 
Ordenantza hauetan aurreikusi ez den orotan arau hauek aplikatuko dira: azaroaren 
17ko Dirulaguntzen 38/2003 Lege Orokorra (azaroaren 18ko EAO); horren 
garapenerako Erregelamendua, uztailaren 21eko 887/2006 Errege Dekretuaren bidez 
onartutakoa (uztailaren 25eko EAO); Zarauzko Udaleko Dirulaguntzen Ordenantza 
Orokor Arautzailea. 
 


